
Konferencë për rrjetin e mentorëve për gratë  

6 qershor 2013, Shkup 

 

President Ivanov, deputetë, alumni nga e tërë Evropa, miq – mirëmëngjes. Jam  i gëzuar që 
ndodhem sot këtu në konferencën e parë rajonale në Maqedoni për rrjetin e mentorëve. Dëshiroj të 
faleminderoj dhe të përgëzoj Sllavica Nikollovskën dhe armatën e saj të vullnetarëve, vizioni i të cilëve 
për të inicuar Rrjetin e Maqedonisë për mentorim dhe puna e tyre e palodhshme bëri të mundur ditën 
e sotme.  

 
Në fillim të vitit 2011, Sllavica udhëtoi për në Shtetet e Bashkuara, së bashku me një grup gra 

dinamike nga nëntëmbëdhjetë shtete Evropiane, për të marrë pjesë në Programin tonë ndërkombëtar 
për vizitë të liderëve. Temë e programit ishte “Gratë ne lidership: avansimi i grave si udhëheqëse të 
korporatave dhe si sipërmarrëse.” Kjo vizitë tre javore në SHBA inspiroi një vizion i cili kulmoi me 
konferencën e sotme.    
 

Ky vizion ndoshta mund të duket i qartë; mentorët janë pjesë kritike e zhvillimit profesional dhe 
personal të personit. Jam i sigurt që secili prej nesh menjëherë mund të identifikojë dikë në jetën tonë, 
interesi dhe inkurajimi i të cilit ka shkakshtuar ndryshim në atë që jemi sot. Ne të gjithë kuptojmë se sa i 
rëndësishëm është arsimi, por përvoja e jetës dhe udhërrëfimi i atyre që veçmë janë ballafaquar me 
sfidat të cilave mundohemi t’u bëjmë ballë, janë po aq të vlefshme. 

 
Derisa qëndroj sot këtu me presidentin e Republikës së Maqedonisë në mesin e shumë liderëve 

në fushën e biznesit, politikës, shoqërisë akademike dhe liderëve të komuniteteve, më kujtohet se sa të 
privilegjuar jemi të gjithë ne, dhe privilegjet që ne gëzojmë shumë njerëz në këtë botë asnjëherë nuk i 
përjetojnë. Për fat të keq, është posaçërisht e vërtetë që gratë nuk kanë shumë nga këto privilegje. 
Është e vërtetë që është arritur përparim i madh në mbarë globin në përfshirjen e grave në çdo sektor 
të shoqërisë dhe në të gjitha profesionet. Por edhe përkrah progresit, pabarazia gjinore vazhdon të 
ekzistojë. Potenciali i grave për të kontribuar në zhvillimin dhe përparimin ekonomik, progresin social, 
paqen, dhe qeverisjen e mirë është akoma i paprekur në shumë vende.  

 
Nëse dëshirojmë të ndërtojmë një botë më të qetë, më përparimtare, dhe më të drejtë, ne nuk 

mund të lëmë gjysmën e popullatës pas. Ne nuk mundemi në mënyrë të suksesshme të zgjidhim sfidat 
me të cilat ballafaqohemi në lidhje me sigurinë, arsimin, ekonominë, zhvillimin, etj. nëse gratë nuk janë 
të përfshira në çdo nivel të shoqërisë. Dhe kjo është po aq e vërtetë këtu në Maqedoni, sa është në 
Shtetet e Bashkuara dhe në tërë botën.  

 
Unë kam fat që kam pasur mundësi të udhëtoj nëpër tërë vendin dhe të takoj njerëz nga të 

gjitha fushat e jetës, dhe kam takuar aq shumë gra – dhe burra – inspirues që i janë përkushtuar 
përmirësimit të mundësive për gratë në Maqedoni; përmirësimit të sistemit arsimor, përkujdesit 
shëndetësor dhe mjekësisë parandaluese për gratë, luftës ndaj dhunës në familje, ngritjen e nivelit të 
lirisë së mediave dhe gjyqësorit, dhe zgjërimin e mundësive afariste. 

Është me rëndësi jetike  që të shfrytëzojmë resurset e vlefshme natyrore, e këto resurse janë 
gratë e vendeve tona. Stejt Departamenti ka bërë çështjen e grave themel të politikës së jashtme të 
SHBA-ve. Kemi bërë këtë, dhe punojmë shumë çdo ditë për të përmirësuar barazinë dhe mundësitë, jo 
vetëm për shkak se kjo është gjëja e duhur, por ngase është gjëja më e mençur që duhet bërë. 
 

Tema e sotme është “Bëhu mentor, ndrysho një jetë,” dhe shpresoj që këtë do t’a marrim si 
sfidë, si thirrje për veprim. Ju lutem kini parasysh gjërat që ju mund të bëni për të inspiruar një 
gjeneratë të grave të mençura, entuziaste dhe të përkushtuara në Maqedoni të cilat më tej do të 
ndërtojnë një shoqëri më të fuqishme, më përparimtare dhe më tolerante. Të gjithë ju që ndodheni sot 
këtu jeni model i mrekullueshëm për gratë e reja në këtë vend, dhe unë besoj që ju mund të ndryshoni 
jetët e grave në komunitetin tuaj, dhe në të gjithë vendin.  
 

Ju faleminderit.  
 

   

 
 
 


